
    Este libro vai para todas as persoas que ven o mundo doutra maneira e que nolo amosan en contos, libros, debuxos, e, por suposto no teatro. E para todas as persoas que saiban rir, tamén para dentro.




    Grazas a Culturactiva, por volver confiar en min, e a Fina Calleja, por ser a primeira en imaxinar esta peza en escena.


  




  




  

    PERSONAXES




    Xaquina (nai de Daniel)




    Daniel (Castelao)




    Baltasara




    Dona Encantada

    A AUTORA QUERE 
COMENTAR ALGO


  




  

    Seguro que coñeces a Castelao, polo menos de nome e, se non o coñeces, seguro que alguén da túa contorna che pode falar del. Foi escritor, debuxante e, sobre todo, pensador e humorista. Moi poucas persoas teñen o talento de pensar con humor, ou de escribir con humor, ou de debuxar con humor. Castelao tiña ese talento.




    Nesta obra de teatro, Castelao é un neno. Chámase Daniel e vai ter que emigrar coa súa nai para reunirse co seu pai en América. Xa daquela, Daniel era un neno fráxil, pero cos ollos abertos ao mundo e Rianxo era o centro dese mundo. Cando escribes, moito do que vives queda nos libros, por iso algúns personaxes como Baltasara aparecen nun libro de contos de Castelao que leva o título de Cousas, alí tamén podedes atopar a Dona Encantada, a Cova dos Carcamáns, o burro pacifista e o barbeiro que dicía que o mar era un fenómeno. Outro libro de Castelao: Un ollo de vidro. Memorias dun esquelete, conta segredos sobre esqueletos e cemiterios que recollo nalgunha escena.




    Esta obra transcorre a finais da tarde e comezos da noite da véspera da saída do neno Daniel para A Arxentina.




    Hai acontecementos reais e acontecementos que non se sabe se foron certos, pero o importante, o verdadeiramente importante, é verdade.




    “Eu ofrézovos hoxe uns anacos da miña vida e prégovos que os tomedes por certos e verdadeiros; pero se coidades que son mentiras eu perdóovos por adiantado.”




    A. D. R. Castelao

    ESCENA 1




    ONDE ESTÁ DANIEL?




    Xaquina (nai.)




    

Entra Xaquina buscando a Daniel.




    

Xaquina




    Daniel! Neno! Onde te metiches? Pensas que é un bo momento para xogar? Tes que prepararte para mañá. Vai ser unha longa, longa viaxe ata América. Imos estar moitos días no barco, Daniel, e debes ir descansado. Imaxina, a ti que che gusta pintar, o mar azul dos ceos despexados, ou o mar verde das costas, ou o mar gris dos ceos cubertos, ou o mar negro das tempestades e a escuma das ondas, e os raios que atravesan a auga nas tormentas, e as cantigas do vento, e os paxaros, e os golfiños, e as baleas… Se cadra vemos baleas, Daniel. Baleas!




    Daniel! Daniel! Contesta! Xúroche que non me enfado, pero aparece xa. Dixeches que ías dar unha volta para despedirte de Rianxo, e sabes que non me gusta que te escondas, nin que corras, nin que subas ao campanario, nin que sentes no peirao. Ti sempre fuches tranquilo, asisado, coma un homiño pequeno. Onde estás? Se cae a noite, pode levarte a Compaña. Lembras o que che conta a túa avoa, dos espíritos e ánimas en pena que se confunden coa escuridade? Non te fíes de ninguén, e moito menos desa Baltasara, que debe ser algo meiga. Tamén pola noite as meigas buscan nenos para que lles fagan os traballos. Queres traballar na casa dalgunha meiga? Non prefires vir comigo á Arxentina, e estar co teu pai, e ver como son as terras de alá? Seguro que na Arxentina non hai meigas nin Santa Compaña.

    Se tardas moito, quedas sen cear, oíches? Non imos agardar por ti, e mañá temos que madrugar. Eu penso cear ben, e durmir toda a noite, e ter soños bonitos coa nosa aventura, pero hai un neno, un traste, que non vai durmir case nada, e vaise marear co abaneo do barco, un neno que se chama Daniel, Alfonso Daniel Manuel Rodríguez Castelao.

